A crise do s. XVII: aspectos socioeconómicos e políticos (crise demográfica e económica, reformas de Olivares, crise da monarquía). 
O século XVII (1580-1680) foi de crise e dificultades para a Monarquía hispánica e especialmente para a coroa de Castela, o seu principal sostén en homes e recursos. 
• A crise demográfica. As malas colleitas, as vagas de epidemia de peste e as guerras provocaron que a poboación dos territorios da Monarquía hispánica sufrise estancamento ou regresión, con frecuentes crises de mortalidade catastrófica, sendo a Coroa de Castela a máis afectada pola caída de poboación. Na Coroa de Aragón a expulsión dos mouriscos* en 1609 contribuíu ao descenso demográfico. 
• O deterioro da economía. Ademais da crise agraria asociada ás malas colleitas, todos os sectores artesanais e comerciais se viron afectados, caendo a produción interna e provocando a ruína dos centros artesanais de Castela. As causas foron múltiples: a excesiva alza de prezos provocada pola chegada do ouro e prata americana, a falta de competitividade, a invasión do mercado interno polos produtos estranxeiros, o incremento dos impostos e as alteracións monetarias. O comercio exterior tamén se resentiu. Os comerciantes estranxeiros coparon os envíos a América a través de intermediarios casteláns e se fixeron coas remesas de metais preciosos (a fins do s. XVII unicamente o 5% dos produtos enviados ás colonias americanas procedían da Península). 
. A Facenda real. O descenso de ingresos e os inxentes gastos das múltiples guerras, obrigou á Coroa a recorrer á desvalorización da moeda. A imposibilidade de devolver os préstamos adquiridos provocou numerosas bancarrotas (1607-27-47-52-62-66) 
A sociedade española do século XVII A crise orixinou un fenómeno de refeudalización cun incremento da presión sobre os vasalos e de cargas sobre campesinos, comerciantes e artesáns. O S. XVII caracterizouse pola polarización social e o triunfo dunha mentalidade aristocrática e clerical, onde o modelo era o do nobre que non traballaba e que vivía de rendas (algún grupos coa suficiente riqueza intentaron emulalos solicitando “patentes de fidalguía” ós monarcas. A crise económica provocou a concentración da riqueza nas mans da alta nobreza, en detrimento das terras do reguengo, e os nobres acapararon de forma vitalicia e hereditaria os cargos municipais. A débil clase burguesa arruinouse, abandonou os negocios e os traballos artesanais e buscou ennobrecerse; estendeuse a pobreza e aumentou o número de pobres e vagabundos que vivían da caridade das igrexas, incrementouse o bandolerismo e houbo frecuentes estalidos de violencia antiseñorial.
Reforma de Olivares e crise política: En 1621 comezou o reinado de Filipe IV, que nomeou como valido* a Gaspar de Guzmán, Conde Duque de Olivares. 
O conde-duque quería modificar a estrutura política da Monarquía hispánica eliminando os privilexios forais dos seus reinos e impoñendo en todos as leis de Castela, máis favorables para o poder real. Ademais as necesidades fiscais e militares incrementáronse coa Guerra de 30 anos (1618´1648) que ven acompañada coa contracción do comercio con América, de onde proviñan os principais recursos da Coroa e un caos financeiro que perdurará durante todo o reinado. Castela non podía xa soster por si sola a guerra e Olivares vai intentar implantar unha distribución máis equitativa dos impostos entre todos os reinos da Coroa. 
O proxecto da Unión de Armas* de 1625 establecía un reparto da carga militar e fiscal entre todos os reinos (ata entón só recaía sobre Castela) e a creación dun exército permanente de 140.000 homes, repartidos entre os distintos reinos de acordo coa súa poboación e riqueza (Castela 44.000, Cataluña 16.000, Portugal 16.000...). 
O proxecto non se puido levar á práctica pola oposición das Cortes da Coroa de Aragón. A partir de 1635, coa entrada de Francia na Guerra dos 30 anos contra España, incrementáronse as necesidades de homes e cartos polo que Olivares tratou de incrementar a contribución dos reinos. Esta política impositiva e uniformizadora xerou protestas e alteracións nos diferentes reinos, destacando os de Cataluña e Portugal. 
A revolta de Cataluña. En 1639 entraron en Cataluña as tropas reais para combater ás tropas francesas que invadiran o Rosellón. A idea de Olivares era implicar a Cataluña nos problemas da Monarquía, contribuíndo con soldados e mantendo ás tropas. O recrutamento de tropas cataláns e o aloxamento das tropas castelás ocasionaron o malestar entre a poboación de Cataluña e deron lugar a tumultos contra as tropas. Campesiños de Girona e La Selva atacaron ós Terzos acantonados na zona e culminaron en Barcelona onde se uniron os segadores (Corpus de Sangue, 7-6-1640).Neste día, na cidade de Barcelona, os campesiños e segadores cataláns deron morte ós xuíces reais e ó vicerrei, o conde de Santa Coloma. 
Olivares preparou o exército para reprimir as revoltas e quixo aproveitar a situación para modificar os privilexios forais, A Generalitat, ante estes preparativos anunciou ó Rei que tomarían as armas para defenderse do que consideraban unha ocupación e un atentado ós seus privilexios forais. A Generalitat catalá, liderada por Pau Claris, asumiu o goberno. En 1641, a Generalitat solicitou axuda a Francia e acordou con Francia un pacto polo que en 1641, na procura de axuda militar, se converteu nunha república baixo a protección de Luís XIII e proclamou a este como soberano e conde de Barcelona. O conflito alongouse: en 1641 as tropas franco-catalás rexeitaron en Montjuic ás tropas españolas e en 1642 os franceses ocuparon Lleida (reconquistada por Felipe IV en 1643). 
Cataluña por mor da guerra tivo que soportar uns fortes gastos militares, inflación monetaria, estancamento económico (penetración de produtos manufacturados franceses) e foi afectada por un cruento andazo de peste entre 1650 e 1654. Ademais tiveron que manter un continxente de tropas francesas, que empezaron a ver tamén como un exército de ocupación. As mesmas queixas que formularan contra Castela, dirixíanas agora cara a Francia, onde a Monarquía era menos respectuosa dos privilexios forais. O temor ao dominio francés e as promesas de Felipe IV de respectar os seus privilexios minaron a resistencia dos cataláns. En 1652 entran en Barcelona as tropas do Rei quen ratificou os privilexios de Cataluña. 
A independencia de Portugal. O descontento portugués foi en aumento ante a política de castelanización de Olivares. En 1637 producíronse motíns populares, en Évora, ante o incremento de impostos levada a cabo por Olivares. O malestar medrou co intento de aplicación de Unión de Armas co recrutamento de 6000 soldados para servir en Italia, que acabaron combatendo contra os cataláns sublevados. Un factor fundamental foi a perda de parte do seu imperio colonial ante os ataques dos holandeses en Oriente (os portugueses perden o comercio das especies)e Brasil (onde crecera espectacularmente a produción de azúcar. Os holandeses para controlar esta produción ocuparon Pernambuco durante un cuarto de século). 
A ruína das defensas españolas no Atlántico a causa da derrota da armada hispano-portuguesa fronte a Holanda no Brasil en 1640 (privando a España dun ataque naval a Lisboa); a promesa de axuda de Francia e Inglaterra en caso de secesión, e a debilidade española pola revolta en Cataluña, foron factores que inclinaron ás elites portuguesas a rexeitar á monarquía hispana. 
Aproveitando a escaseza de tropas castelás, unha conspiración nobiliaria conseguiu facerse co poder e proclamar ao duque de Braganza rei de Portugal en 1640 co título de Joao IV. Os varios intentos de reconquistar Portugal fracasaron e España recoñeceu definitivamente a independencia de Portugal en 1668. 
Espallamento da crise de 1640: Ademais de Cataluña e Portugal, outros reinos, ante as esixencias da guerra, aproveitáronse da crise xeral da Monarquía en 1640 (problemas políticos, derrotas militares, crise demográfica...). En Andalucía, Navarra e Aragón, nobres locais conxuraron para intentar crear reinos independentes. O Duque de Medina Sidonia, irmán da raíña de Portugal, apoiado polo marqués de Ayamonte, ambos con graves problemas económicos, pretendían a constitución dun reino andaluz independente. A conxuración foi descuberta e acabou co Duque preso e o marqués executado. Unha conxura similar produciuse en Aragón, liderada polo duque de Híjar para facer Aragón independente coa axuda de Francia e Portugal, co mesmo resultado que en Andalucía. O caso de Navarra non é tan claro, Miguel de Iturbide, militar detido en Madrid, morto de xeito non aclarado, foi acusado de intentar unha secesión a prol de Francia, sen que se probara nunca tal rebelión. Tamén se produciron sublevacións en Nápoles e Sicilia a causa das malas colleitas, recadación de novos impostos e fame. Todos estes intentos fracasaron e a Monarquía restableceu o seu dominio.
[bookmark: _GoBack]A crise do século XVII: aspectos socioeconómicos e políticos
Nesta pregunta o alumnado debería coñecer as principais evidencias da crise demográfica e económica e as súas causas, así como comentar os efectos da mesma, facendo especial referencia á postura dos privilexiados respecto da crise. Desde o punto de vista político cómpre subliñar o programa de reformas que intentou poñer en marcha Olivares, con particular atención á Unión de Armas, e a crise sufrida pola monarquía a partir de 1640 (revolta de Cataluña e rebelión de Portugal).
O contido do texto que será obxecto da pregunta 1/epígrafe a desenvolver con especial atención é o programa de reformas de Olivares e as rebelións de Cataluña e Portugal.

ACTIVIDADE 2
A partir das Ideas da Pregunta 3 elabora un texto con 2 erros, xustifica a resposta e redacta a información correcta.





Actividade 3

 Maila política de Olivares de respecto polas institucións e leis portuguesas, a obrigada participación de soldados portugueses no conflito de Cataluña e a perda de parte do seu imperio colonial ante os ataques dos holandeses, propulsou o malestar dos portugueses. Xa en 1637 producíronse motíns contra a esixencia de impostos, como por ex. en Évora. O malestar medrou co recrutamento de 6000 soldados para servir en Italia, que acabaron combatendo contra os cataláns sublevados. Aínda que os portugueses non recibiron o apoio de Francia e Inglaterra para a secesión, aproveitaron a escaseza de tropas castelás. Unha conspiración nobiliaria conseguiu facerse co poder e proclamar ao duque de Braganza rei de Portugal en 1640 co título de Joao IV. Os varios intentos de reconquistar Portugal fracasaron e España recoñeceu definitivamente a independencia de Portugal en 1668. 

1.1. Identifique as informacións erróneas. (0,5 puntos) 
1.2. Explique o erros detectados. (1,5 puntos) 
1.3. Proceda á súa redacción correcta. (0,5 puntos)
